30 desember 2007

sondag na kersfees

liturgiese voorstel

	Leesroostertekste

Fokusteks:

Psalm 148
Ander tekste:
Jesaja 63:7-9; Hebreërs 2:10-18;





Matteus 2:13-23

	Inleiding

Die fokusteks is ’n oproep aan die volk wat die nabyheid van die Here as Immanuel ervaar het (v 14). Die volk van God is as ’t ware die koorleier by die lofsang op God wat in die hemelse geweste en op die aarde moet weerklink. Jesaja 63:7 wil die verloste volk van God help om te sing van die goedheid van God te midde van die nood van ballingskap en dwaling (hele 9-16). Hy is die Immanuel te midde van die gekerm in Rama (vgl Matt. 2:16). Die werklikheid van die duistere magte word nie deur Kersfees ontken nie – die lig van Kersfees moet juis daarin erken word.



	God versamel ons voor Hom

Aanvangswoord

Prys die Here vanuit die hemel

Voorganger: 
Prys die Here vanuit die hemele.

Gemeente: 
Loof Hom, amen, ja amen.

Voorganger: 
Loof alle jong manne en meisies grysaards saam werk seuns. 
Laat hulle die Naam van die Here prys.

Gemeente: 
Ons prys sy Naam.

Skuldbelydenis: Jesaja 63:11-15

Genadeverkondiging: Jesaja 63:96,16


	Diens van die tafel



	Diens van die Woord

Kindertyd 
Vertel vir die kinders van die wreedheid wat Herodes die kinders aangedoen het. Vertel daarna van kinders wat onderwerp is aan die wrede heersers en duistere magte in ons tyd van vigs. In so ’n donker wêreld word die boodskap van God se goedheid gehoor. Kersfees is nie net die fees van Kersliggies en engele wat sing nie, dit is ook fees van lig in die donkerte.


	Uitsending

Na die uitspreek van die seën besoek die gemeente ouers en kinders in hospitale, inrigtings vir wesies, ouetehuise en privaat huise. Sing daar Kersliedere te midde van lyding.

	Musiek en sang

Lofsang: 326/NSG 88

Antwoord op prediking: Lied 588/NSG 137

Slotlied: Lied 334/NSG 67


	


preekstudie – PSALM 148

Teks

Psalm 148 is ’n lofpsalm. Die teks begin en eindig met ’n oproep tot lof (“Prys die Here!”). Die lofpsalm kan beskryf word as ’n himne in die imperatiewe vorm. Die ganse skepping van God word in die vorm van ’n inventaris gelys en dan opgeroep om God te prys. Die imperatiewe oorskadu die redes waarom God geprys word. Slegs in vers 5b-6 en 13-14 vind ons ’n “omdat”. Op dié punt kan Psalm 148 gekontrasteer word met die voorafgaande Psalm 147 wat fokus op die redes waarom God geprys moet word. Die psalms word in vyf boeke verdeel. Elkeen eindig in ’n doksologie. Die Psalmboek kulmineer aan die einde, in Psalm 145-150, in ’n doksologie. W Brueggeman beskryf Psalm 148 as “basically a set of imperatives mobilizing all of creation to affirm, praise and legitimate”.
Sommige kommentare gee Psalm 148 ’n tweeledige struktuur en ander ’n drieledige struktuur. Die subjekte in die eerste gedeelte (1-7a),  wat opdrag gegee word om God te prys, is die hemelse orde en die tweede gedeelte (7b-13) is ’n kombinasie van die aardse orde en die mense wat Hom prys vir sy ingrype in die geskiedenis. Die tweedeling is dus eers die hemelse orde en daarna die aardse orde, wat beveel word om God te prys. 

’n Driedeling onderskei die hemelse sfeer (1-6), die onderwêreld (7) en die aardse sfeer (8-13a), en die slot reflekteer op die verhouding tussen die God van die geskiedenis en die gemeenskap in wie se teenwoordigheid die goddelike verlossing sigbaar en relevant geword het. Die verwysing na die dieptes word egter deur die meeste kommentare verbind met die aarde (daarom tweedeling). Die onderwêreld volgens die Ou-Testamentiese wêreldbeeld word as deel van God se skepping beskou en moet dus ook deel in die lofprysing. In die eerste gedeelte vind ons die werkwoorde in die vorm van imperatiewe en in die tweede gedeelte hoofsaaklik in die vorm van vokatiewe (“laat hulle prys”). Psalm 148 is dus ’n kunstig gevormde katalogus wat die somtotaal van die skepping beskryf en uitnooi om God te prys. Die skepping word opgeroep om te antwoord op Hom wat lewe gee.

Kraus identifiseer in Psalm 148 elemente van ’n himne sowel as natuurwysheid. Soos in ander kommentare verwys hy na die Egiptiese onomastiek wat lyste was van alle dinge in die skepping. Psalm 148 het heel moontlik in die kultusomgewing ontstaan in die post-eksiliese tyd. Vers 1-4 beskryf ’n hiërargie in die voorkoms van die hemelse wêreld, met die hoogste hemele aan die bopunt. Die hemelwesens word uitgebeeld as die weermag/leërskare (3) van God en word personifieer as die son, maan en sterre. 

Vers 7-10 is ’n uitnodiging gerig aan die aarde en “oerchaos”. In die OAV lui vers 7 “groot seediere en alle dieptes” en in die NAV “seediere en al die oseane”. Die meeste kommentare wat geraadpleeg is, sien in die vers ’n verwysing na die “oerchaos”. Die dieptes is die dieptes van Genesis 1. In die sin word ’n drievlak- wêreldbeeld uitgebeeld: hemel, aarde en onderwêreld. Vers 4 is die waters van die hemel en vers 7 is die oerwaters. Die seediere herinner aan die mitologiese monsters in die see van chaos (Ps 73:14; Jes 51:9, Jer 51:34). Die NRSV vertaal dit as “Praise the Lord from the earth, you sea monsters and all deeps”. Party vertalings praat van “dragons”. Ook in Calvyn se kommentaar word dit vertaal as “gij draken en alle afgronden”. Vers 8: Vuur, hael, sneeu, miswolke (ook vertaal met ryp), stormwind, is ’n lys van die natuurelemente wat altyd God se teofanie voorafgaan (vgl  1 Kon 19:11; Eks 19). Vers 10: Soos algemeen in die Ou Testament word diere gegroepeer volgens hulle soort: wilde diere, mak diere, alle reptiele en voëls. Vers 11: Uitnodiging tot lof aan die mense, ook in hiërargiese orde, eers die heersers en dan die kultiese gemeenskap. Aan dié gemeenskap is God se naam bekend gemaak, asook sy soewereine mag oor hemel en aarde. God se teenwoordigheid verseker verlossing, mag en nuwe lewe (v 14). Die horing is simbool van sterkte, oorwinning en voorspoed. Volgens H-J Kraus beeld die naam van die Here in dié Psalm al die geheimenis en wonder van openbaring uit. Die Here se naam was die objek van lof, nadenke en gebed. Die openbaring van God se naam (13) onder die mense kan met reg beskou word as die tema van die lied wat deur die hele skepping gesing word. 

Konteks

Die ander Leesroostertekste vir hierdie eerste Sondag na Kersfees is Jesaja 63:7-9, Hebreërs 2:10-18 en Matteus 2:13-23. In Jesaja verkondig die profeet die troue liefde van die Here: “Ek sal die troue liefde van die Here verkondig, die roemryke dade van die Here . . .” Jahwe word geproklameer as die een wat red en liefde betoon. Die inhoud van dié verse in Jesaja kan as motivering dien waarom die skepping opgeroep word om God te prys. Hebreërs 2:12 fokus op die vreugde om die Here se naam in die gemeente bekend te maak: “Ek sal u Naam aan my broers bekend maak, in die samekoms van die gemeente sal Ek u lof besing.”

Dié tyd in die liturgiese jaar is een waar lof en dank pas. Dit is die tyd waarin ons die inbreek van God in die geskiedenis vier. Met Advent is gesmag na verlossing, en met Kersfees vars in die geheue kan God vir sy verlossingswerk deur die gemeente geprys word. God se ingrype in die geskiedenis is egter so groots dat Psalm 148 ons ook uitnooi om soos die gemeente in Israel ander stemme te vra om ons te help om God te prys.

Die eerste bekende gebruik van die Psalm is in die apokriewe toevoegings tot die boek Daniel. Die “Lied van die Drie Jongmanne” is ’n uitbreiding van dieselfde tema; die skepping in sy menigvuldigheid word opgeroep om God te prys. Hierdie lied wat in die Septuagint by hoofstuk 3 van Daniel ingevoeg is, vertel dat die jongmanne in die brandende oond nog steeds saam met die skepping God geloof en geprys het. Die meeste kommentatore fokus in hulle interpretasie van hierdie himne, op die prysenswaardigheid van Jahwe. God se mense het helpers nodig as hulle Hom wil prys. Net met ’n georkestreerde poging kan daar begin word om aan Jahwe die lof wat Hom waardig is, te bring. Die oproep tot lofprysing is self ook lofprysing. Die psalmskrywer sê die doel van die geskape wêreld is om Jahwe te eer deur sy eer te reflekteer met hulle teenwoordigheid. Die geskape wêreld herinner ons aan Jahwe se grootheid, maar word ook opgeroep om dit bewustelik uit te jubel. 

Alhoewel die Psalm nie spesifiek fokus op die redes hoekom God geprys moet word nie, kan daar tog uit die psalm afgelei word dat God se lofwaardigheid in sy unieke soewereiniteit en die openbaring van sy majesteit deur die aardse en hemelse sfere lê. God het geskep, gevestig, grense gestel en verlos. Die geskape wêreld het ten doel om God te prys. Dié lofprysing verenig die skepping. Die NAV plaas die volgende opskrif boaan die psalm: “Sy Naam alleen is hoog verhewe.” A Weiser meen “That belief in salvation is the culmination of the whole psalm and is of crucial importance to the whole world. For it points at the same time beyond itself to the consummation of salvation which the angel host proclaimed from heaven to all the world at the first Christmas as the Good News of the birth of a Saviour.” Omdat die teks vir die eerste Sondag na Kersfees bedoel is, kan die prediker die redes vir lof uitbrei na God se verlossende werk in die inkarnasie van Jesus Christus. Kraus haal Augustinus aan: “So your man begins to say about heaven: All things are praising, and he says: ‘Praise!’? Because he has been thrilled by the fact that they are praising and he is pleased to add his own exhortation to that. It’s like this: if you should come upon some people when they are doing a good thing and enjoying it, in a vineyard or at the harvest or in some farm operation, you like what they are doing and you say: ‘That’s the way, keep on doing it.” Die fokus is op die uitnodiging om God te loof, want dit is goed en moet gedoen word en hoe meer stemme hoe beter. 

’n Ander relevante rigting van interpretasie wat met vrug rondom Psalm 148 gebruik kan word, is die verhouding tussen wetenskap en lofprysing. Met die katalogus/lys vind ons dat die psalmskrywer die antieke wetenskap vermeng met die lof van Jahwe. Brueggeman vestig die aandag daarop dat die skepping as getuies van God se grootheid verder beweeg as Israel se eie getuies. Dit is nie ’n vreemde gedagte vir die Ou-Testamentiese mens dat skepping bewuste eer aan God kan skenk nie. Die skepping is ook ’n teologiese getuienis aangaande die wonderlike realiteit van Jahwe. Ons praat maklik van “die natuur” as iets buite die mens om. Die mens van die Ou Testament het die wêreld verstaan as ’n organisme wat in harmonie, waarvan die mens deel was, saamwerk. Calvyn skryf: “. . . ten einde beter en krachtiger uit te drukken hoe lofwaardig God is in zijne werken, noodigt hij alle schepseln uit om zijn lof te singen.” In die Ou Testament word die verbondstrou van die Here in verband gebring met die vaste hand waarmee hy ook die natuurgebeure bestuur.

Preekvoorstel

Dit is oor die algemeen moeilik om oor ’n psalm te preek omdat ons te make het met poëtiese materiaal. ’n Lofpsalm se doel is ook maklik te verstaan, veral binne ’n kultusopset. In die psalm kom ’n paar temas voor wat tog met vrug uitgebrei kan word. Alhoewel die opskrif van die psalm die prediker amper wil dwing om te praat oor die Here se naam, wat resonansie vind in die Nuwe-Testamentiese belydenis dat die naam van Jesus die naam bo alle name is, gaan hierdie preekstudie eerder fokus op die verhouding tussen die mens en die res van die skepping voor die aangesig van God.

Hildegard van Bingen het ons in die dertiende eeu al daaraan herinner dat daar ’n interafhanklikheid bestaan tussen die mens en die skepping. Ons kan nie sonder mekaar bestaan nie en dit is ook so deur God bedoel: “God has arranged all things in the world in consideration of everything else.” Sy is oortuig dat geregtigheid eerstens die voortdurende stryd van die skepping is, want om ongeregtigheid te laat heers is om chaos te laat oorneem. Sy het ook uitgeroep dat die skepping nie beseer of vernietig mag word nie, want dit is onreg: “Everything in nature, the sum total of heaven and of earth, becomes a temple and an altar for the service of God.”

As lofprysing gaan Psalm 148 oor die hele skepping – van sterre en bome tot jong manne en meisies word verenig. Hoekom is daar so ’n verdeeldheid? Hoekom stel die mens hom teenoor die skepping en leef ons te midde van ’n ekologiese ramp? Hoekom, as mens na die geskiedenis van die mensdom kyk, het ons verering van God nie die uitnodiging aan die skepping ingesluit nie?

In die wysheidstradisies van die Ou Nabye-Ooste en soos ons dit in die Ou Testament vind, was die maak van lyste ’n vorm van wysheid, maar ook van wetenskap. Die doel was nie soseer om natuurlike verskynsels te verklaar nie, maar om hulle te lys en so die rykdom van die wêreld te leer ken. In 1 Konings 4:33 lees ons dat Salomo verse gemaak het oor bome en plante en dat hy gedig het oor diere, reptiele, voëls en visse. In Egipte is die sogenaamde onomastiek gevind. Lyste wat die skepping beskryf en dan toedig aan die werk van Ptah. In die Bybel is Jahwe die een wat beskryf word as die skepper van die hemel en die aarde. 

Op ’n spontane manier is aanbidding en lofprysing vermeng met die wetenskap van die dag. Hoekom is ons begeerte om te verstaan buite om aanbidding en die afhanklikheid van God, maar juis binne ’n lewensuitkyk van outonomiteit? Hoekom kan ons dan op hierdie eerste Sondag na die viering van die wonder van die inkarnasie dat God deel geword het van sy skepping in Jesus Christus, as gemeente nie ook die hele geskapenheid waarvan die wetenskap ons al geleer het oproep om God saam met ons te prys nie?

Prys Hom alle sonnestelsels

Prys Hom alle swart kolke

Prys Hom alle atome

Prys Hom alle molekules

Prys Hom alle gesteentes en klippe

Prys Hom woestyn en reënwoud

Prys Hom in alle tale

Prys Hom . . .

Psalm 148 leer ons om eerder die skepping te betrek by ons lofprysing as om dit te vernietig. As ons dit vernietig, vernietig ons nog moontlike refleksies van God se mag en word die koor net kleiner. Teilhard de Chardin wat beide paleontoloog en priester was, het iets van hierdie weerkaatsing verstaan. In sy “mass upon the altar of the world” skryf hy:

“Christ of glory, hidden power stirring in the heart of matter, 

Glowing centre in which the unnumbered strands of the manifold are knit together;

Strength inexorable as the world and as warm as life;

You whose brow is of snow,

Whose eyes are of fire,

Whose feet are more dazzling than gold poured from the furnace;

You whose hands hold captive the stars;

You, the first and the last, the living, the dead, the re-born;

You, who gather up in your superabundant oneness every delight, every taste,

Every energy, every phase of existence, 

To you my being cries out with a longing as vast as the universe:

For you indeed are my Lord and my God.”

Dit is juis omdat God Hom in Christus geopenbaar het dat ons Psalm 148 saam met alles kan sing. Ons kan met vrymoedigheid die skepping uitnooi om saam God te prys. Het die skepping soos die mens dan ook dieselfde verwagting? Het Jesus gekom met ’n boodskap vir die aarde ook? Net soos die sonde kosmiese implikasies het, het God se verlossing en herskepping ook. Tot die chaosmagte wat ons as ’n bedreiging sien, word opgeroep om God se Naam te prys.

In Jesus het die hele skepping rede om God te prys, maar hoe kan ons God prys as ons nie die verwagting het vir herskepping nie en nie eens die aarde by daardie herskepping insluit nie? Psalm 148 herinner ons dat ons miskien te lank gedink het dat die mens die fokus van God se verlossingswerk is en dat ’n groter orkes nodig is vir hierdie lied. Prys die Here.

